
FIL-QORTI TAL-MAĠISTRATI (MALTA)

MAĠISTRAT
DR. CAROLINE FARRUGIA FRENDO
B.A. (Legal and Humanistic Studies), LL.D.,
M.Juris (International Law), Dip. Trib. Eccl. Melit 

Rikors: 238/2018 CFF


Fl-atti tal-ittra uffiċjali datata 1 t’Ottubru 2018 mibgħuta skond it-termini tal-Artikolu 466 tal-Kap 12 tal-Ligijiet ta’ Malta, ittra ufficjali numru 3372/18 fl-ismijiet:

UFFIĊJAL MEDIKU TAL-GVERN
VS
KELLY BORG
								
Illum 16 ta’ Novembru 2021

Il-Qorti;
Rat ir-rikors ta’ Kelly Borg fejn esponiet:
1. Illi fl-ewwel lok qed tiġi eċċepita n-nullita tal-ittra ġudizzjarja hawn fuq imsemmija fl-ismijiet inversi stante li d-dikjarazzjoni anness mal-istess ittra m’hijiex ġuramentata kif jesiġi l-Artikolu 466 tal-Kap 12 tal-Liġijiet ta’ Malta;
2. Illi mingħajr preġudizzju ir-rikorrenti tirrispinġi l-allegazzjonijiet u l-ammont mitlub imsemmi fl-istess ittra bħala infondat fil-fatt u fid-dritt u dan anke abbażi tas-segwenti fatti li jirriżultaw lill-istess rikorrenti
(a) Illi r-rikorrenti kienet studenta ġewwa l-Universita’ ta’ Malta u kienet qiegħda tagħmel kors ta’ radjografija;
(b) Illi r-rikorrenti kienet resqet fuq kuntratt data il-11 t’Awwissu 2014 fl-atti tan-Nutar Dr Audrey Spiteri (Dok A hawn anness) u l-estensjoni tal-kors li saret ukoll permezz ta’ kuntratt datat l-20 ta’ Novembru 2015 fl-Atti tan-Nutar Dr Keith Francis German (Dok B hawn anness) b’dan li tali kuntratti jobbligaw lir-rikorrenti tħallas penalita’ f’każ li hi tieqaf mill-istudji tagħha;
(c) Illi r-rikorrenti kienet kostretta li tieqaf mill-istudji tagħha għal raġunijiet mediċi kif jirriżulta miċ-ċertifikat hawn anness u mmarkat bħala Dok C u konsegwentament ma jistax jingħad li telqet jew abbandunat il-kors ta’ studji tagħha kappriċċożament jew għal xi raġuni li m’hijiex valida f’għajnejn il-liġi u dan stante li r-raġuni medika tagħha taqa’ wkoll that il-Manual on Staff Development in the Public Service li jagħmel referenza għalih ukoll il-kuntratt tal-20 ta’ Novembru 2015.
(d) Illi ghalhekk ir-rikorrenti kellha raġunijiet biżżejjed biex tieqaf minn tali kors mingħajr ma tinkorri ebda penalita’
3. Illi mingħajr preġudizzju għas-suespost, l-ebda ammont m’hu dovut;
4. Illi għal finijiet ta’ kompletezza qed jingħad li l-ittra uffiċjali flimkien mad-dikjarazzjoni (allegatament ġuramentata (dok D hawn anness) mertu tar-rikors ġiet notifikata lir-rikorrent nhar il-5 t’Ottubru 2018 b’dan li r-rikors odjern qed jiġi intavolat mir-rikorrent ai termin tal-Artikolu 466(2) tal-Kap 12 tal-Liġijiet ta’ Malta;
Għaldaqstant għar-raġunijiet premessi u għal dawk li ser jinġiebu waqt it-trattazzjoni ta’ dan ir-rikors, l-istess rikorrent umilment titlob lil din l-Onorabbli Qorti jogħġobha a tenur tal-artikolu 466(2) tal-Kap 12 tal-Liġijiet ta’ Malta tiddikjara li t-talbiet kontenuti fl-ittra uffiċjali bin-numru 3372/18 fl-ismijiet l-Uffiċjal Mediku tal-Gvern vs Kelly Borg flimkien mad-dikjrazzjoni guramentat li giet prezentata minn Mr Clarence Pace bhala Director General Health Services datati l-1 t’Ottubru 2018 u li permezz tagħha r-rikorrenti ġiet mitluba thallas is-somma ta’ 5700 Euro rapprezentanti allegat bilanc dovut ghall-interrompiment tal-istudju tagħha skot kuntratt data il-11 t’Awwissu 2014 fl-atti tan-Nutar Dr Audrey Spiteri u l-estensjoni tal-kors li saret ukoll permezz ta’ kuntratt data l-20 ta’ Novembru 2015 fl-Atti tan-Nutar Dr keith Francis German huma infondati fil-fatt u fid-dritt ghall finijiet u effetti kollha tal-ligi fil-konfront tar-rikorrenti u għalhekk mhux eżegwibbli, salv kull provediment ieħor li din l-Onorabbli Qorti jidhrilha xieraq u opportun fiċ-ċirkostanzi.
Rat ir-risposta tal-Uffiċjal Mediku tal-Gvern fejn espona bil-mod segwenti

a) Illi l-ammont indikat fl-ittra uffiċjali ai termini ta Artikolu 466 tal-Kap 12 huwa dovut mill-intimata stante li dina għamlet obbligazzjoni kontratwali liema obbligazzjoni ma ġietx onorata mill-istess intimata;
b) Illi mingħajr preġudizzju għal premess l-istess dijkjarazzjoni annessa mal-ittra ufficjali ai termini tal-Liġi ġiet debitament ġuramentata u mhux kif indikat fir-rikors tal-istess intimata;
c) Illi mingħajr preġudizzju għal premess jekk kien hemm raġunijiet mediċi dawna kellhom jiġu mressqa quddiem l-esponenti u mhux l-intimata tieqaf unilatermanet mill-kors mingħajr ġustifikazzjoni u kontra dak mifthiem fil-kuntratt ippublikat minn Nutar Dr Audrey Spiteri data 11 t’Awwissu tas-sena elfejn u erbatax (2014) u l-estensjoni ppublikata permezz ta’ kuntratt ippublikat fl-atti tan-Nutar Dr Keith German data għoxrin (20) ta’ Novembru tas-sena elfejn u ħmistax (2015).
Għaldaqstant l-intimat jitlob lil dina l-Onorabbli Qorti jgħogobha tiddikjara illi l-eċċezzjonijiet tal-esponenti huma infondati fil-fatt u fid-dritt a tenur tal-Art 466 tal-Kap 12 u jgħoġobha tordna lill-esponenti jħalsu a tenur tal-istess Artikolu.
Bl-ispejjeż
Rat id-dokumenti kollha esebieti u semgħet ix-xhieda.
Ikkunsidrat
Il-psikjatra Dr Joseph Vella Baldacchino qal li Kelly Borg kienet ġiet tikkonsultah madwar sena qabel li xehed (huwa xehed fis-7 ta’ Marzu 2019) fejn il-problema prinċipali li kellha kienet ansjeta u depression fejn kienet qiegħda tħoss il-piż ta’ l-istudju u ma felħitx għalih. Kien ra ftit wara sabiex jara jekk il-pinnoli li kien ta kienux qiegħdin iħallu l-effett meħtieġ fuqha. Huwa kien irilaxxa ċertifikat u ra li kieku kien aħjar għaliha li tieqaf minn dak li kienet qiegħda tagħmel fejn wara kien ġie infurmat mill-ġenituri tagħha li baqgħetx fil-kors. Huwa kkonferma bil-ġurament tiegħu ċ-ċertifikat a fol 11 li huwa kien ħareġ. Ghalkemm huwa semma stress fiċ-ċertifikat tiegħu, mhux kull persuna jiġi milqut l-istess speċjalment fil-mumenti ta’ studji waqt li l-livell ta’ dipressjoni hija kaġun aktar serju tal-istress. 

Monica Xuereb xehdet ukoll fejn ikkonfermat li kienet għamlet xi żmien tara lil Kelly Borg meta kienet tiġi għandha għal Counselling ġewwa l-Universita. Ir-raġuni li kienet ġiet għandha minhabba li ma kenitx qiegħda tħossa tajjeb fiż-żmien li kienet qiegħda tattendi l-kors għax kienet taħt pressjoni. Ir-raġuni li semmiet kienet dwar problemi tat-teżi li kellha u ma kenitx għal qalba fil-kors. 

Kelly Borg xehdet permezz ta’ affidavit fejn qalet li kienet bdiet tattendi il-kors ta’ B.Sc fir-Radiography mal-Universita’ ta’ Malta. Fit-tielet sena kien obbligatorju li jmorru jistudjaw ġewwa Wales għal sitt xhur li huma finanzjati mid-Dipartiment tas-Saħħa wara li jiġi ffirmat kuntratt. Fil-fatt hekk kienet għamlet u ffirmat kuntratt fil-11 t’Awwissu 2014. Illi skont il-kuntratt jekk kienet tieqaf fit-tielet jew fir-raba sena kellha tirrifondi lura s-somma fl-ammont ta’ 5700 Euro. Fil-fatt kienet marret ġewwa Wales biex tkompli l-istudji taghha għal sitt xhur. Ġara li meta ġiet lura Malta kellha tirrepeti t-tielet sena iżda ma kienx hemm għalfejn li terga tmur Wales. Meta telgħet ir-raba sena bdiet tħoss il-problemi ġejjin tant li kellha problem bit-teżi tagħha u kienet kostretta tieqaf minħabba l-ansjeta u d-depressjoni li bdiet tħoss u ma setgħetx tistudja u tkun ta’ komfort għal pazjenti minħabba l-problemi ta’ saħħa mentali li hija kellha. Fuq rakkomandazzjoni tal-psikjatra Dr J. Vella Baldacchino kien irrakomandalha sabiex tiqeaf mill-kors minħabba l-ansjeta u l-istress li l-kors kien qiegħed jikkawzala. Għalkemm kienet tmur ġewwa l-Guidance and Counselling fl-Universita’ ta’ Malta ma setgħux jagħtuha parir dwar x’kien fih il-kuntratt. Kienet infurmat il-kap tad-Dipartiment tar-Radjologija lil Dr Paul Bezzina fejn qaltlu li kienet se tieqaf mill-kors minħabba l-istat mentali tagħha iżda ma kienx jaf fuq il-kuntratt x’kellha tagħmel. Kienet ukoll infurmat il-Fakulta dwar ir-riżenja tagħha. Meta waqfet mill-kors ħadd ma kien jaf x’tista’ tagħmel minħabba l-kuntratt li kellha la min-naħa tal-Edukazzjoni, la tal-Counselling. Kien biss fis-sena 2018 meta irċeviet ittra uffiċjali sabiex tħallas lill-Ufficjal Mediku tal-Gvern sabiex tħallas l-ammont ta’ 5700 Euro minħabba li kienet waqfet mill-kors li kienet iffirmat. Hija sostniet li kienet irreżenjat minħabba raġunijiet ta’ saħħa u tħoss li l-ammont mhux dovut minħabba dak li jgħid il-Manual on Staff Development in the Public Service.

Xehdet ukoll Joanne Genovese mill-Uffiċju tal-Prim Ministru fejn esebiet kopja tal-Manual on Staff Development in Public Administration tat-Third Edition (Dok JG 1 a fol 35).

Xehed Dr Paul Bezzina permezz ta’ affidavit fejn qal li huwa jokkupa l-kariga ta’ Kap tad-Dipartiment fil-Fakulta tar-Radjologojia sa mis-sema 2010. Meta Kelly Borg applikat fil-kors hu kien diġa kap tad-dipartiment. Minn dak li qal matul il-kors, Kelly Borg pruvat tilgħab bis-sistema bil-mod li jaqbel lilha. Kien hemm okkażjonijiet fejn pruvat tqarraq bil-letturi tagħha meta dan ma kienx minnhu meta bdiet tgħid li ma kenitx qiegħda tirċievi emails u wara mill-IT infurmawħ li fil-fatt kienet qiegħda tirċievihom. Illi parti mill-kors kien li l-istudenti jintbgħatu ġewwa Cardiff, fl-Universita’ ta’ Wales sabiex jagħmlu sitt xhur studju hemm hekk u fil-fatt l-istess Kelly Borg kienet iffirmat dikjarazzjoni fis-sena 2012. Fil-fatt kienu saru laqgħat mal-istudenti u ġie spjegat lilhom il-kundizzjonijiet kollha inkluż li jkunu medically fit. Fil-fatt Kelly Borg kienet iffirmat dikjarazzjoni li ma kenitx qiegħda tbati minn xi kundizzjoni fiżika jew mentali u żżommha milli tattendi dan l-ischolarship. Fil-fatt fis-sena 2015 attendiet dan l-ischolarship iżda f’Awwissu 2015 kienet ġiet infurmata li weħlet mit-tielet sena u għalhekk kellha d-dritt li terġa’ tirrepeti s-sena. Dan ġara minħabba li Kelly Borg naqset li tissottometti x-xogħol tagħha b’rabta mal-istudji kif ukoll weħlet minn diversi credits. Għalkemm irrepetiet s-sena u telgħet għar-raba sena kien hemm diversi istanzi fejn ma bdietx tagħmel ix-xogħol tagħha marbuta mat-tezi. Minħabba l-aġir tagħha fejn qatt ma tkelmet mas-supervisor tagħha, jew li ssottomettiet informazzjoni fuq it-teżi tagħha fejn ukoll fis-sena 2017 waqfet milli tagħti l-karta tal-attendenza tagħha għal clinical placements. Madankollu xorta preżentat it-teżi tagħha f’Mejju 2017. Irriżulta li kien hemm suspett li x-xogħol tagħha tat-teżi kien hemm xi irregolarijiet u talbu spjegazzjoni minnha. Hija naqset ukoll li tella t-teżi tagħha fuq s-sistema Turnitin sabiex jidher jekk kienx hemm plagiarism jew le skont ir-regoli tal-Universita’. Fil-fatt kien ġie deċiż li jittieħdu passi dixxiplinari kontra tagħha fejn kienet ammettiet li d-data miġbura minnha ma kenitx kif kienet kitbet fit-teżi tagġha. Fil-fatt minħabba dan l-aġir ġiet immultata ħamsin Euro u qatt ma ħalsithom. Fil-fatt irriżulta wkoll li ma kenitx qiegħda tattendi l-clinical practice tagħha u b’riżultat ta’ dan tilfet 50 ECTS u kieku ma reżenjatx lanqas biss ma kienet sejra titħalla tkompli l-kors. Illi kompla jgħid li għalkemm kienet tat ir-riżenja tagħha, hi qatt ma nfurmat lil ħadd li r-rizenja tagħha kienet marbuta mal-fatt li hija kellha xi kundizzjoni medika fiżika jew mentali jew inkella li hija baghtet xi ċertifikat mediku. Illi huwa caħad li ma setax jagħtiha spjegazzjoni dwar il-kuntratt tagħha u dan għal fatt li qabel iffirmaw il-kuntratt kienu ingħataw spjegazzjoni tal-fatti kollha li kien hemm fil-kuntratt. Illi kieku kien il-każ li kellha xi problem fiżiċi jew mentali fil-kuntratt kien jispeċifika x’irid isir, xi ħaga li hija qatt ma għamlet. Illi għalhekk hi kellha timxi ma’ dak li hemm fil-kuntratt u tħallas il-penali skont l-istess kundizzjonijiet li kien hemm fil-kuntratt. 

Kelly Borg xehdet in kontro-ezami fejn qalet li hija kienet taf li fit-tielet sena tal-kors kienu sejrin barra minn Malta fuq studju u fil-fatt ikkonfermat li jekk tieqaf mill-kors kellha tħallas l-ammont li kien hemm miktub fil-kuntratt. Fil-fatt qabel ma marret għall- kors barra minn Malta kienet għamelt xi testijiet u wara li ġiet lura inqalgħu xi problemi. Meta sottomettiet it-teżi tagħha għax ma kenitx lestiet kollox minħabba l-istress li kienet għaddejja minnhu. Hija kkonfermat li minħabba dak li qalet li kienet għaddejja minn depressjoni qatt ma kellmet lil Fakulta’ fuq din il-ħaga għax kien wara li hija irrealiżat li ma kenitx fi stat ta’ saħħa mentali tajba. Meta ġie issuġġeriet lilha dwar il-process li għandu jittieħed jekk persuna jkun qiegħed ibati minn nuqqas ta’ saħħa qalet li ħadd ma kien infurma. Hija stqarret li wara li rrizenjat mill-kors marret tkellem lil Dr Paul Bezzina u l-Fakulta dwar il-klawsola tal-penali jekk titlaq mill-kors u ħadd ma kien ta spjegazzjoni. Ir-raġuni li tat minħabba r-riżenja tagħha kienet minħabba l-ansjeta li kienet qiegħda tbati u ħasset li ma setgħetx tkompli bil-kors u skont hi baqgħet tmur sena u nofs wara li kienet irrezenjat mill-kors.

Ikkunsidrat:
Il-pretensjoni tal-Uffiċċjal Mediku Ewlieni tal-Gvern fl-ittra ufficjali tal-1 t’Ottubru 2018 ippreżentata ai termini tal-Artikolu 466 tal-Kapitolu 12, hija għar-rifuzjoni mingħand ir-rikorrent ta’ somma flus rapprezentanti bilanċ dovut minħabba li kienet waqfet mill-kors minħabba li kienet iffirmat kuntratt għal dan il-għan. Illi fil-kuntratt kien jistipula li jekk tieqaf kellha thallas fl-ammont ta’ 5700 Euro.
Permezz tar-rikors promotur odjern, ipprezentat mir-rikorrent fis-17 t’Ottubru 2018 a tenur tal-Artiklu 466(2) tal-Kap. 12 tal-Liġijiet ta’ Malta, r-rikorrent talab lill-Qorti tiddikjara t-talba għall-ħlas magħmula fl-ittra uffiċjali bħala waħda infondata stante illi ebda ammont ma huwa dovut mir-rikorrent u dan minħabba li r-rikorrenti kienet qiegħda tbati minn mard u għalhekk japplika għal dak li hemm fil-Manual on Staff Development in the Public Service.
Ikkunsidrat; 
Illi qabel ma’ l-Qorti tidħol fil-mertu tal-każ, irid jiġi osservat li dawn il-proċeduri huma kontemplati f’dak li hemm fl-Artikolu 466 tal-Kap 12 tal-Liġijiet ta’ Malta. Illi din il-proċeduri daħlet sabiex il-proċess ta’ ġbir ta’ krediti dovuti lid-dipartimenti tal-Gvern u entitajiet oħrajn deskritti fl-istess artikolu, jkun aktar faċli u immedjat. Illi għalhekk sabiex dan il-proċess jinbeda hemm il-bzonn li l-Kap tad-Dipartiment konċernat jibgħat permezz ta’ Att Ġudizzjarju b’dikjarazzjoni ġuramentata ta’ dak li jkun qiegħed jitlob. Fi kwalunkwe każ, il-persuna li tkun notifikata biha għandha l-fakolta li topponi għal tali talba u fin-nuqqas li jsir hekk, dan l-Att Ġudizzjarju jkollha effett ta’ titolu eżekuttiv fil-konfront tal-persuna. 
Illi minħabba dak li hemm fl-istess artikolu 466, hemm kriterji li jridu jigu osservati u jekk wieħed iħares lejn dak li jgħid l-artikolu 466 (1) tal-Kap 12 tal-Liġijiet ta’ Malta fejn espressament jgħid hekk:- 

466. (1) Meta kap ta’ dipartiment tal-gvern jew il-persuna vestita bir-rappreżentanza legali ta’ korp magħqud stabbilit bil-liġi jew b’rappreżentanza legali ta’ xi kumpannija jew korp ieħor li jkun hekk awtorizzat, bi jew taħt kull liġi, sabiex jiġbor kull ammont dovut lil dipartiment tal-gvern jew lil korp magħqud stabbilit bil-liġi, ikun irid jaġixxi sabiex jinġabar lura dejn dovut lil dipartiment tal-gvern jew lil xi uffiċċju amministrattiv tiegħu jew lil korp magħqud stabbilit bil-liġi, dwar kull servizz, provvista, penali, kera, ċens, piżijiet oħra fuq beni, kumpens għall-okkupazzjoni u jew għal dritt ta’ xi liċenza jew dritt jew taxxa oħra dovuti, huwa jista’ jagħmel dikjarazzjoni tiegħu maħlufa quddiem ir-reġistratur, imħallef jew maġistrat li fiha huwa għandu jiddikjara xi tkun ix-xorta tad-debitu u l-isem tad-debitur u jikkonferma li dak id-debitu jkun dovut.  

Illi kif ingħad hawn fuq u f’dak li hemm fl-istess artikolu 466 tal-Kap 12 tal-Liġijiet ta’ Malta, l-applikazzjoni tagħha hija waħda ristretta u dak li hemm imfisser fiha jrid jiġi segwiet b’mod rigoruz fl-applikazzjoni tagħha. Illi l-istess artikolu tal-liġi provdiet protezzjoni lid-debitur u dan għaliex din il-proċedura hija waħda li tqassar iż-żmien sabiex ikun jista’ jinħareg titolu eżekuttiv. Illi għalhekk huwa neċessarju li kwalunkwe pretensjonijiet magħmula minn Kap ta’ Dipartiment trid tiġi konsidrata b’mod aktar kawt u d-definizzjoni tagħha skont l-artikolu 466 għandhu jkun wieħed ristrett. 
Illi l-istess rikorrenti eċċepiet li d-dikjarazzjoni magħmula skont ma’ jitlob l-artikolu 466 tal-Kap 12 ma saritx kif suppost. Illi għalhekk din il-Qorti trid tara jekk f’dawn il-proċeduri ta’ dan il-każ, dak li jgħid espressament l-artikolu 466 huwiex qiegħed jiġi segwit skont ma hemm fid-dispossizzjoni tal-Liġi. 
Illi għalhekk sabiex dawn il-proċeduri jirnexxu jrid ikun hemm dejn dovut lid-Dipartiment in kwistjoni jew f’waħda minn dawk il-kategoriji li hemm imsemmija fl-artikolu 466 (1) tal-Kap 12 tal-Liġijiet ta’ Malta. Altrimenti jekk ma jkunx hekk dan l-att gudizzjarju ma jistax iservi bħala proċedura għal l-irkupru kontemplat fiha. Illi għalhekk mhux kull haġa li hija dovuta lid-Dipartiment jew entitajiet għandha applikazzjoni taħt dan l-artikolu tal-Liġi. Illi jekk wieħed iħares lejn dak li jista’ jiġi irkuprat bl-użu ta’ din il-proċedura, hemm elenkat fis-subinċiz (1) tal-Artikolu 466, cioe` dejn dwar kull servizz, provvista, penali, kera, cens, piżijiet oħra fuq beni, kumpens għall-okkupazzjoni u jew għal dritt ta’ xi liċenzja jew dritt jew taxxa oħra dovuti lill-Gvern.
Illi dan il-punt tqajjem diversi drabi mill-Qrati tagħna u hawnekk sejra ssir referenza għal diversi sentenzi fuq dan is-suġġett fejn fil-kawża fosthom f’każ simili bħal dan odjern fl-ismijiet Uffiċjal Mediku Ewlieni u s-Segretarju Parlamentari tas-Saħħa vs. Neville Gafà deċiża mill-Imħallef Lawrence Mintoff nhar l-4 ta’ Novembru 2020 fejn intqal hekk:

“Din il-Qorti tqis li l-Ewwel Qorti kienet korretta wkoll fejn qalet li l-proċedura speċjali li ħaseb għaliha l-leġiżlatur meta introduċa l-artikolu 466 tal-Kodiċi ta’ Organizzazzjoni u Proċedura Ċivili ma kinitx intiża biex tkopri kull tip ta’ kreditu dovut lil dipartimenti tal-Gvern u entitajiet governattivi oħrajn, iżda biss dawk il-krediti li hemm provvediment espress għalihom fl-imsemmi artikolu 466(1).”    
Illi għalhekk jekk wieħed josserva l-kliem użat li f’dan il-każ l-użu tal-kelma dejn dovut lill-Gvern, ir-rikorrent ma ngħatax servizz mill-Gvern jew għamel użu minn xi ħaġa oħra msemmija fl-artikolu 466 (1) tal-Kap 9 tal-Liġijiet ta’ Malta. Imma r-rikorrenti kienet studenta u iffirmat kuntratt sabiex tmur tkompli l-istudju tagħha barra minn Malta. Illi għalhekk irid jigi kkunsidrat jekk fil-fatt din is-somma pretiża mill-Uffiċjal Mediku Ewlieni tal-Gvern jinkwadrax taħt waħda minn dawk li hemm fl-artikolu 466 tal-Kap 12 tal-Liġijiet ta’ Malta. Illi l-pretensjonijiet imqajma fl-att ġudizzjarju kienu dwar ftehim kuntratwali u mhux għoti ta’ servizz. Illi f’dan il-kaz skont l-istess kuntratt iffirmat fil-11 t’Awwissu 2014 fil-paragrafu (d) tal-kuntratt (a fol 7) jistipula l-penali li jkunu dovuti jekk l-istudent jonqos milli jonora l-kuntratt. Illi jekk wieħed iħares dak li hemm fil-paragrafu (d)(i) il-kuntratt jagħmel referenza għal penali li ma tkunx dovuta waqt li fil-paragrafi l-oħra jistipula l-penali li huma dovuti f’kaz ta’ kundizzjonijiet oħrajn.
Illi f’dan il-każ, l-intimati kellhom raġuni jagħmlu użu minn din il-proċedura dwar il-ġbir tal-penali kif inhu stipulat fil-kuntratt. 
Illi għalhekk issa l-Qorti trid tara jekk fil-fatt id-dikjarazzjoni magħmula skont l-istess artikolu 466 tal-Kap 12 hiex skont il-liġi jew le. Illi d-dikjarazzjoni msemmija fl-artikolu 466 tal-Kap 12 tal-Liġijiet ta’ Malta (li tinsab a fol 13) ġiet ġuramentata mid-direttur General Health Services fil-Qorti quddiem id-deputat reġistratur. Illi r-rikorrenti ma resqet l-ebda prova dwar il-fatt jekk din id-dikjarazzjoni ma saritx skont il-Liġi. Il-Qorti rat li din id-dikjarazzjoni ittieħdet bil-ġurament u skont kif jistipula l-artikolu 466 tal-Kap 12 tal-Ligijiet ta’ Malta.
Ikkunsidrat 
Illi għalhekk din il-Qorti trid tara jekk minn dak li qalet l-istess rikorrenti Kelly Borg il-fatt li hija kienet qiegħda tbati minn stress u depressjoni jistax jammonta għal fatt li hija ma tħallasx l-ammont dovut. Illi minn eżami akkurat tal-istess kuntratt li Kelly Borg iffirmat huwa ċar li l-paragrafu (d) jelenka l-penali li għandhom jitħalsu f’każ li persuna ma jonorax il-kuntratt f’każ ta’ tluq tiegħu qabel iż-żmien. Illi Kelly Borg iffirmat dan il-kuntratt u kienet ben konxja ta’ dak li hemm miktub fih bil-konsegwenzi kollha li jġiebu miegħu. Illi fuq ammissjoni tagħha stess, hija kienet marret titkellem fuq din il-parti tal-kuntratt wara li hija rriżenjat mill-kors.
Illi jidher b’mod car li r-rikorrenti ma tantx kienet għaddejja tajjeb fil-kors tant li weħlet kemm il-darba u anki ħadu passi dixxiplinari kontriha minħabba l-aġir tagħha. Illi huwa fatt li jekk kien il-każ li hija kellha stress u depressjoni, hija qatt ma semmiet xejn ma ħadd speċjalment meta reġgħet irrepetiet it-tielet sena wara li ġiet lura minn Wales fejn jidher li anki hawn ma għamlitx dak mitlub minnha fil-kors. Illi bla dubju ta’ xejn, ir-rikorrenti marret tfittex l-għajnuna fuq il-kwistjoni tal-kuntratt wara li kienet ġiet debitament notifikata bl-ittra uffiċjali sabiex tħallas l-ammont dovut. Illi minn dak li hija stess qalet, marret f’kull rokna sabiex issib soluzzjoni ħalli tinħall minn dan il-kuntratt. Illi l-istess manual jistipula b’mod ċar il-proċedura li għandhom jiettieħdu f’każ ta’ mard xi ħaġa li hija qatt ma għamlet u il-konsegwenzi huma ċari u dan kif muri a fol 45 fil-paragrafu 4.6. Illi wkoll il-Qorti tinnota li ċ-ċertifikat maħrug mill-Psikjatra inħareg fis-sena 2017 kważi xahar qabel ma tefgħet ir-riżenja tagħha u mhux żmien qabel meta kienet għaddejja bit-trattament.
Illi din il-Qorti ma tarax li hemm xi raġuni valida li r-rikorrenti m’għandhiex tħallas il-penali għaliex is-sitwazzjoni li ġiet fiha kien unikament deċizzjoni tagħha. Il-fatt li hija setgħet għaddiet minn problemi mentali pero hija naqset li timxi mal-proċedura imsemmija fl-istess manual jekk kien il-każ li kienet qiegħda isoffri xi nuqqasijiet. Li huwa fiċ-ċert hija qatt ma uriet lil ħadd l-istat tagħha minn x’hiex kienet għaddejja speċjalment meta kienet irrepetiet t-tielet sena, bir-riżultat li anki t-teżi ma mxietx ma’ dawk ir-regolamenti li jistipulaw kif għandha iddaħal it-tezi fejn irriżulta wkoll li anki l-istess teżi ma kenitx għal kollox magħmula minnha fejn weħlet multa ta’ ħamsin Euro. Illi kien fatt ukoll li ħareġ mill-provi mressqa li r-rikorrenti ma setgħetx tkompli l-kors minħabba li hija kienet irrepetiet it-tielet sena tal-kors u għalhekk kienet se titwaqqaf mill-kors.
Decide 

Għal dawn il-motivi il-Qorti taqta’ u tiddeċiedi billi filwaqt li tiċħad l-eċċezzjonijiet sollevati mir-rikorrenti Kelly Borg, tilqa’ t-talba tal-intimat tal-Uffiċjal Mediku Ewlieni tal-Gvern u tordna lir-rikorrenti tħallas is-somma ta’ 5700 Euro bl-imgħax legali mid-data tal-ittra uffiċjali sad-data tal-pagament effetiv.

[bookmark: _GoBack]L-ispejjeż ta’ dawn il-proċeduri għandhom jiġu sopportati interament mir-rikorrenti.

